
TUAIRISC 
AR 

CHÁILÍOCHT NA FOGHLAMA AGUS AN TEAGAISC SA GHEARMÁINIS 
______________________________________________________________________________ 
 
 
EOLAS MAIDIR LEIS AN GCIGIREACHT 
 
Dáta na cigireachta 19 Meán Fómhair 2013 

Na gníomhaíochtaí cigireachta ar tugadh 
fúthu 
• Athbhreithniú ar cháipéisí ábhartha  
• Plé leis an bpríomhoide agus leis an 

múinteoir 
• Caidreamh le scoláirí 

• Breathnú ar theagasc agus ar fhoghlaim i rith 3 
thréimhse ranga 

• Athbhreithniú ar obair na scoláirí  
• Aiseolas don phríomhoide, don phríomhoide 

tánaisteach agus don mhúinteoir 

 
PRÍOMHCHINNTÍ  

• Bhí cáilíocht an teagaisc agus na foghlama sa Ghearmáinis an-mhaith. 

• Bhí úsáid na sprioctheanga an-mhaith go seasta sna ceachtanna uile. 

• Baineadh úsáid den scoth as teicneolaíocht faisnéise agus cumarsáide (TFC), chun ábhar 
nua a chur i láthair agus ag na scoláirí do shaothar aonair. 

• Bhí rannpháirtíocht na scoláirí an-mhaith, agus baineadh úsáid as réimse straitéisí chun 
iad a ghríosadh. 

• Tugadh aird an-mhaith ar fhorbairt scileanna litearthachta na scoláirí trí úsáid a bhaint as 
eochairfhocail, comhchiallaigh agus foclóirí. 

• Ba léir go raibh cur chuige fíor-ghairmiúil ag roinn na Gearmáinise maidir le leas a bhaint 
as forbairt ghairmiúil leanúnach (FGL). 

 

 

PRÍOMH-MHOLTAÍ  

• D’fhonn feabhas a chur ar úsáid na sprioctheanga ag na scoláirí, moltar go gcuirfí 
tuilleadh deiseanna ar fáil don idirghníomhaíocht scoláire-scoláire sa rang agus go 
ndéanfaí gnásanna an ghnáthchomhrá a chomhtháthú sna ceachtanna ar bhonn laethúil. 

• Moltar go mbreacfaí torthaí foghlama i bplean na roinne ábhair. 

• Moltar go leathnófaí athbhreithniú comhoibríoch piara ar fud na ranna ábhair mar chuid 
de phróiseas féinmheastóireachta na scoile. 

RÉAMHRÁ 

Meánscoil dheonach chomhoideachais is ea Scoil Chaitríona. Cuirtear an curaclam ar fáil trí 
mheán na Gaeilge. Cuireann an scoil an Teastas Sóisearach, an Ardteistiméireacht agus 
Idirbhliain éigeantach ar fáil. Tá 418 ar an rolla faoi láthair. Tá an Ghearmáinis ar cheann de dhá 
nuatheanga atá ar fáil sa scoil. 

 

TEAGASC AGUS FOGHLAIM 

• Bhí cáilíocht an teagaisc agus na foghlama an-mhaith.  

• Bhí úsáid na sprioctheanga seasta agus suntasach le linn na gceachtanna. Baineadh úsáid 
as an nGearmáinis don chumarsáid uile sa seomra ranga agus tugadh deiseanna do na 
scoláirí ceisteanna a fhreagairt as Gearmáinis.  

• D’fhonn feabhas a chur ar úsáid na sprioctheanga ag na scoláirí, moltar go gcuirfí 
tuilleadh deiseanna don idirghníomhaíocht scoláire-scoláire a chomhtháthú sna 
ceachtanna. Moltar freisin go dtosódh gach ceacht le comhrá ginearálta gach lá. Cuidíonn 
an gnás laethúil seo le féinmhuinín an scoláire sa teanga a mhéadú trí athrá. 

• I bhforbairt na scileanna béil sa tsraith shinsearach, moltar go n-úsáidfeadh na scoláirí an 
sainréim fhoirmiúil (Sie) agus iad ag caint, toisc gurb í seo atá ag teastáíl sa chuid cainte 
de na scrúduithe teistiméireachta. 

• Baineadh úsáid den scoth as TFC. I roinnt ceachtanna úsáideadh í chun stór focal a chur i 
láthair agus chun brí na bhfocal a sheiceáil trí chleachtaí meaitseála pictiúr. I gceacht eile 
d’oibrigh scoláirí ar thograí sa Ghearmáinis ar ríomhairí. Ba léir gur bhain siad taitneamh 
as TFC a úsáid agus gur chuir sí lena bhfoghlaim.  

• Tá rannóg chuimsitheach cruthaithe ar shuíomh gréasáin na scoile ag roinn na 
Gearmáinise. Áirítear ábhair d’fhoghlaim teanga, grianghraif de ghníomhaíochtaí ranga 
agus acmhainní úsáideacha eile. 

• Bhí ábhar an cheachta sna cásanna uile bunaithe ar théama agus in oiriúint do riachtanais 
an tsiollabais. San Idirbhliain, tugtar aird mhaith ar ábhar ceachta traschuraclaim, ina 
bhfoghlaimíonn scoláirí faoi shaol na hoibre agus ina n-ullmhaíonn siad curriculum vitae 
as Gearmáinis. 

• Baineadh úsáid as modheolaíochtaí an-mhaith don teagasc ghníomhach. Chuir scoláirí 
tascanna i gcrích go héifeachtúil ina bpéirí agus ina ngrúpaí. Tugadh aird mhaith ar a 
chinntiú go raibh saothar na scoláirí in eagar go maith, agus bhí a bhfillteáin féin acu ar 
ríomhairí. 

• Bhí rannpháirtíocht na scoláirí an-mhaith. Baineadh úsáid as réimse straitéisí chun iad a 
ghríosadh agus chun díograis a chothú. I gceacht amháin sa tsraith shóisearach d’imir na 
scoláirí cluichí, chas siad amhrán agus rinne siad drumáil chun cuidiú le sealbhú stór 
focal. Bhí an-rath ar na scothstraitéisí seo. 

• Bhí atmaisféar an tseomra ranga sna ceachtanna uile an-mhaith, agus ba léir go raibh 
meas ag an múinteoir agus ag na scoláirí ar a chéile. Bhí iompraíocht na scoláirí 
sármhaith. 

• Cuireadh timpeallacht foghlama an-shuntasach agus saibhir ó thaobh an chló de ar fáil sa 
seomra ranga Gearmáinise. Bhí mapaí, póstaeir agus saothar na scoláirí ar taispeáint. 

• Rinneadh obair bhaile a dháileadh agus a cheartú sna ceachtanna uile. Tugadh suntas don 
dea-chleachtas an-mhaith sin ina ngabhann an múinteoir mórthimpeall agus ina ndéantar 
monatóireacht ar shaothar na scoláirí uile. 

• Tugadh suntas don úsáid mhaith a baineadh as straitéisí a bhaineann le measúnú chun 
foghlama (McF), mar shampla piarmheasúnú agus féinmheasúnú. Spreagadh na scoláirí 
le hathbhreithniú a dhéanamh ar a gcuid oibre féin, lena mbotúin féin a thuiscint agus leis 
an eolas ceart a chuardach. Ina theannta sin, tugadh liostaí dóibh de na botúin choitianta a 
bhí ag teacht aníos ina gcuid oibre féin. 

• Tugadh aird an-mhaith ar fhorbairt scileanna litearthachta na scoláirí sa Ghearmáinis. 
Baineadh úsáid as straitéis éifeachtúil chun réimse leathan de stór focal a fhorbairt trí 
dhíriú ar eochairfhocail, ar chomhchiallaigh agus ar dheiseanna do scoláirí foclóirí a 
úsáid sa rang.  

 

SOLÁTHAR AN ÁBHAIR AGUS TACAÍOCHT NA SCOILE UILE 

• Tá soláthar an-mhaith don Ghearmáinis sa scoil agus tá rochtain ag na scoláirí uile ar an 
ábhar. Tá na socruithe amchláraithe go maith. Tá clár cuimsitheach de ghníomhaíochtaí 
comhchuraclaim ar fáil chun tacú le foghlaim na scoláirí, ach go háirithe an malartú 
bliantúil le scoil chomhpháirtíochta sa Ghearmáin. 

• Déantar measúnuithe foirmiúla rialta agus cuirtear tuairiscí ar dhul chun cinn na scoláirí 
chuig na tuismitheoirí. 

• Tá tiomantas roinn na Gearmáinise i leith ghabháil don FGL ar fheabhas. Tá breisoiliúint 
déanta i roinnt réimsí éagsúla, lena n-áirítear an Ghaeilge do mhúinteoirí i scoileanna lán-
Ghaeilge, modheolaíochtaí teagaisc teanga, agus TFC. Tugadh suntas den ghairmiúlacht 
atá le sonrú sa spéis sna modheolaíochtaí nua agus sa tiomantas don FGL. 

 

PLEANÁIL AGUS ULLMHÚCHÁN 

• Tá cáilíocht phleanáil na roinne ábhair an-mhaith. Cuireadh plean cuimsitheach don 
Ghearmáinis ar fáil. Bhí an plean bunaithe ar théamaí, agus thug sé cur síos ar an ábhar 
agus ar na modheolaíochtaí atá le húsáid do na rang-ghrúpaí uile. Moltar go bhforbrófaí 
an plean leis na spriocanna foghlama do scoláirí a áireamh. 

• Buaileann na múinteoirí nuatheangacha le chéile mar ghrúpa chun pleanáil ábhair a phlé, 
agus coinnítear miontuairiscí an-mhaith ar na cruinnithe. Is inmholta go mór an 
comhoibriú seo. Ina theannta sin, tairgtear piarbhreathnú ar cheachtanna mar thaca do 
mhúinteoirí atá nua sa scoil. Moltar, mar chuid de phróiseas féinmheastóireachta na 
scoile, go leathnófaí athbhreithniú comhoibríoch piara thar réimsí ábhair. 

• Bhí na ceachtanna aonair pleanáilte go han-mhaith agus bhí na hacmhainní ar fad a bhí de 
dhíth ullmhaithe roimh ré. Coinnítear taifid mhaithe de mheasúnú agus de dhul chun cinn 
na scoláirí. 

 

 

Ag deireadh na meastóireachta, pléadh dréachtchinntí agus dréachtmholtaí na meastóireachta seo 
leis an bpríomhoide, leis an bpríomhoide tánaisteach agus leis an múinteoir ábhair. Tugadh deis 

do bhord bainistíochta na scoile a thuairim a léiriú ar thorthaí agus ar mholtaí na tuairisce; ba 
rogha leis an mbord glacadh leis an tuairisc gan freagra a thabhairt. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
Foilsithe Bealtaine 2014 


